
Nuuk, 25. januar 10

Inatsisartut suleriaasiani § 36, imm. 1 naapertorlugu, Naalakkersuisunut tulluiuttutut apeqquteqaa- 

teqarpunga:

 

Naalakkersuisunut apeqqut:

ataani  tunngavilersuutikka  innersuussutigalugit,  matumuuna  Naalakkersuisunut 

apeqquteqaatigissavara

1. suleriuseq sorleq eqqortuunersoq? 

2. Taassuma anaanaasup  taamatut  kommunimit  pineqarnera  inatsisit  malillugit 

naapertuuttuunersoq? 

3. Imaluunniit kukkusumik sullissinikkut taamatut iliuuseqartoqarnersoq?

(Inatsisartuni ilaasortaq Doris Jakobsen, Siumut)

 

Tunngavilersuut:

Nuummi  innuttaasut  ilaannit  saaffigineqarpunga,  meeraaraatimi  vuggestue-mik  inissarsineq 

ajulernera tunngavigalugu.

Taanna  anaanaq  kisimiittuuvoq,  suli  naartulluni  meerartaaranili  pisinnaatitaaffini  malillugu 

vuggestuemut naartuuni utaqqisunut allatsissimavaa.

Meerartaareerluni paasiniaasarsimavoq utaqqisuni sumut killinnerluni. Ilisimatinneqartarsimavoq 

utaqqisuni sallerniittoq. Tusagaqartannginnami sivitsorpallaaqimmat paasiniaaqqissimavoq sumut 

killittoqarnersoq,  akineqarsimallunilu  taanna  anaanaq  suliffeqanngimmat  utaqqisut 

allattorsimaffianniit  peerneqarsimasoq.  Kingorna  saaffiginneqqittaraluarpoq  kisianni 

ikiorneqarumanngilaq suliffeqanngimmanngooq.

Maannakkut  sulinnginnami  meeqqami  angajulliup  meeqqerivimmiinneranut  inigisaminullu 

akiliutinut annertoorujussuarmik kinguaattooqavoq.

Assorsuaq paasiuminaatsippara kommunit assigiinngitsunik periuseqarnerat, assersuutigiinnarlugu 

ilisimavara avannaani utaqqisut ilaat salliutinneqartartut suliffittaarniassammata, kisianni Nuummi 

killormorluinnaq inissisimasoqarsimavoq.

Soorunami taamatut inissisimasoqarnera toqqissisimananngilaq, nunatsinni innuttaasut tamarmik 

naligiimmik  sullinneqartariaqaraluarmata.  Aammattaaq  isumaqarpunga,  kisimiillutik 

pilersuisuusut  sulilissagunik  soorunami  meeraaraatimi  vuggestuemi  inissaqarnissaat 

qulakkeeqqaassallugu pissusissamisoortoq, taamaammat tupigivara taamatut pisoqarnera.

Naggataatigut  piumasarissavara  suliffiusut  ullut  qulit  qaangiutsinnagit  apeqqutiga 

akineqarsimassasoq.

